Artikulu hau ikerketa zabalago baten laburpena da. On Antonio de Oquendo almirante ospetsuaren ondorengoen historia familiarra ikertzen dugu bertan. Gipuzkoako historian garrantzia handiko familia izan zen hau, ospetsua, entzutetsua, errespetatua, mirestua eta ekonomikoki, sozialki nahiz politikoki esanguratsua. Lan honetan ikertzen den aroan, hots, XVI.en mendean hasi eta XIX. mende bitartean, Oquendotarrek protagonizatu zuten historia, azken finean Gipuzkoako beste milaka familiatan gauzatzen ari zen aldaketa baten isla besterik ez zen izan. Noski, eta nahiz eta Oquendotarrek arrakasta izan zuten, beste familia askori gertatu bezala, hiru mendetako historia luzean zehar desagertzear egon ziren behin baino gehiagotan. Haatik, XIX.mendean, familia ezberdinen arteko bat-egite prozesuaren emaitzak garbiak izan ziren.
XVI. mendean, Erdi Arotik irteten ari zen lurraldea zen Gipuzkoa. Aurreko mendeak odoltsuak izan ziren ahaide nagusien arteko gerrak zirela medio. Gerra eta liskar hauei ahaide eta hiribilduen arteko gerrak gehitu zitzaizkien, erreinu ezberdinen arteko gerren testuinguru orokorragoan. Ezin ahaztu Gipuzkoa Gaztela, Nafarroa eta Ingalaterrako erreinuen talkagunea izan zela, muga zehatzik ez zuen lurraldea izaki. Aldatzen ari zen mundu korapilotsu baten ondorioak pairatzen zituen lurraldean, eta hazkunde ekonomiko eta demografikoaren ondorez sortzen nahiz biderkatzen ari ziren hiribilduek, Gaztelako Erregerekin bat eginik, Gipuzkoako Anaidia deituriko erakunde politiko-militarra sortu zuten. Gerora Gipuzkoako Probintzia bilakatuko zena. Prozesu luze baten ondoren, hiribilduak garaile irten ziren.

Guda banderizoak bezela ezagutu ditugun borroka armatu horietan odolustu ziren leinu zaharren aurrean, Koroak eta hiribilduetako merkatariek ezinbesteko bakea eta legea ezarri zituzten Gipuzkoako Anaidiaren bitartez, Probintzia bilakatuz ondoren. Aurrerantzean hiribilduen ordezkariak Batzar Nagusietan elkartuko ziren, lurraldea gobernatzeko, prozesu horretan Diputazioaren figura indartzen joango ziren Erregeren ordezkaria zen Korregidorearekin elkarlanean. Leinu zaharrek botere politiko eta militarra galduko zuten emeki-emeki, baina euren pribilegio ekonomiko, sozial eta erlijiosoei eusteko estrategia jakin batzuk jarri zituzten abian. Hori lortzeko bazituzten bi osagai ezinbestekoak: leinu izaera eta botere ekonomikoa, eta hala nola bien kontra jardun ziren Probintziako agintariak.

Hiribilduetan, aldiz, eraldaketa prozesua azkarra bezain geldiezina izan zen. Izan artisautzan, industria tradizionalean, merkataritzan edo Inperio bilakatzen ari zen Gaztelako Koroaren administrazioko arlo ezberdinetan aberasten eta sendotzen hasi zen elite berri bat agertzen da Probintziaren egitura politikoarekin harreman zuzenean. Gaztelak Munduan zehar Inperio zabala eraiki zuen, eta hor euskaldunek, eta modu oso esanguratsuan gipuzkoarrek, hainbat postu garrantzitsu eskuratu zituzten Erregeren zerbitzura: eskribauak, legegizonak, administrazioko funtzionari, erakunde ezberdinetako agintari, Armada eta Gudarosteetako kide, merkatari, burnigintzako nahiz untzigintzako enpresari edota inbertsore, eta abar. Hainbat familiak ere elizgizon eta emakume mordoa eskaini zioten Inperio berriari.

XVI.en mendean, eta bereziki 1610ean Gipuzkoako biztanleen hidalgia unibertsala aitortu zelarik, eraldatze prozesua ezin gelditua izango zen. Aurreko mendeetako energiak kanporantz bideratu eta Gipuzkoaren mesedetan erabiliko ziren aurrerantzean. Egonkortasun garai berri bati bide eman zitzaion, XVIII-XIX.en mendera arte iraungo zuen loraldia izango zen.

Aipatu garai berriekin, elite zahar eta berriak bat egiten dute, kontsentsu politiko eta soziala lortzeko bidean, baina betiere hiribilduek ezarritako parametro ideologikoetan, leinu zaharren eta berrien arteko desberdintasunak gutxituz edota, azkenik, nolabait desagerraraziz. Aurreantzean, Gipuzkoa gipuzkoar guztien etxea izango zen, etxe guztien batuketa, ideologia horren garaipena ukaezina da, eta ez da harritzekoa XVIII. mendean, hau da, krisi garaian, ideologia ofizial horren propagandistetako bat izan zen Aita Larramendik Gipuzkoako Probintzia “Gipuzkoako Maiorazkoa” deitzea, gipuzkoar guztiek babestu eta errespetatu beharreko arbasoen ondarea. Gipuzkoar guztien noble izaerak Gipuzkoa herrialde “exentoa” izatea bermatzen zuen, gizon librez osaturiko lurralde librea.

Aurrerantzean, berdintasun juridiko aldarrikatuaren aurrean, gipuzkoar eliteen baitan behar bat sortzen da. Gaztelako nobleziarekin harreman estuak Gipuzkoarren hidalgia unibertsalaren apaltasuna agerian uzten du. Gipuzkoarrek ez zituzten Gaztelako nobleen ondasun berberak, baina estrategia jakin bat jarriko zuten martxan, ondareak pilatu eta ohore berdintsuak eskuratu asmoz. Biztanlegoaren zati handiarekin parekatuak egon arren, bai juridikoki nahiz, teorian, politikoki, bazituzten bi  tresna garrantzitsu beraien entzutetasuna bermatzeko: Aberastasuna eta Erregerengandik lortu ahal zituzten ohore eta pribilegioak. Horrek bermatuko zuen elite zaharren eta berrien batuketaren ondorioz sortuko zen elite berriaren handinahikeria. Elite hauek “jauntxoak” bezala ezagutuko ziren aurrerantzean.

XVIII. mendean jauntxoek botere ekonomikoa, politikoa eta kulturala beren eskuetan izango zituzten azkenik, eta erakunde politiko eta erlijiosoak beren eskuetan zeuden. Prozesu honetan, alabaina, Gipuzkoaren izaera eta pribilejioak bermatzea ezinbestekoa zen, eta usadio eta ohiturak bezala ezagutzen ziren legeak idaztea, eta hauek Erregek onartzea izan zuten helburu. Horrela sortu ziren Foruak, Gaztelako legedia orokorraren aurrean Probintziaren eskubideak bermatzeko. Horren guztiaren oinarrian oinordekotzaren arautzeak garrantzia handia zuen. Gipuzkoako biztanleak, den denak, nobleak ziren eta horrek ondasunen babestea exijitzen zuen, leinuaren ordez etxeak –eta honi loturiko abizenak- lehen lerroko garrantzia hartu zuelarik. Etxea babestu behar zen norbanakoaren gainetik, eta familia osoak helburu horrekin bat egin behar zuen. Foruek, eta gizartean gailentzen zen ideologiak nahiz kontsentsu sozialak, Gaztelako legediaren babesa eskatu nahi zuten seme alaba liskartsuen nahiak zapuzten laguntzen zuten, eta auzi luze eta garestiak ekiditeko, gurasoen oinordekotza erabakiak ontzat hartzera behartzen zituen seme-alabak. Hots, maiorazkoaren erakundea gailentzen zen, ondasunen banaketa parekidearen gainetik.

Artikulu honetan aztertzen dugun familiak XVI.en mendean ospe, botere eta aberastasun ugari bildu zituen, batez ere, on Antonio de Oquendori esker. 1587an sortu zen Oquendoren maiorazkoak aurretik gauzatu ziren ondasunen banaketa prozesuari amaiera eman zion bezala, on Antonio eta ondorengoek erantsi zizkioten ondasun eta maiorazko berriek familiaren handinahikeria bermatu zuten aurrerantzean.

Ikusiko dugunez, familia donostiar honek Gipuzkoako leinu zaharren ordezkari garrantzitsuak ziren Lazcano eta San Millan sendiekin elkartze prozesua jarri zuen abian, horretarako bide bakarra ezkontzarena izan zelarik. Lazcanotarrek errege-odola zuten Ertaroko arbasoen artean, eta bai hauek eta baita San Millandarrek, leinu zahar eta boteretsu izandakoak biak, elite berriaren ordezkari ezin hobea ziren Oquendoren ospe eta ondasun berriei esker beren etorkizuna bermatzeko bide aproposa aurreikusten zuten. Gure ikerketan ikusiko denez, Lazcanotarrekin egindako ezkontzak frutiturik eman ez zuen arren, San Millanekoekin egindakoak arrakasta ukaezina izan zuen.

On Antonioren ondorengo zuzenak izan ziren San Millango Markesak. Lehen markesa on Migel Carlos izan zen, aitaren aldetik Inperioaren zerbitzari aparta eta Probintziako seme kuttuna izandako on Antonioren biloba zen arren, badirudi amaren aldetik tokatzen zitzaion on Migel de San Millan aitonak ordezkatzen zuenarekiko atxikimendu handiagoa zuela. On Migel de San Millan aitona, 1624an epaituak izan ziren ahaide nagusietako bat izan zen. Gipuzkoak prozesua ireki zien Probintziaren kontrako ustezko altxamendua prestatu nahi izanagatik. Konplotean parte hartu zuten batzuek Nafarroara ihes egin arren, San Millan Gipuzkoan geratu zen eta azkenean barkamena lortu zuen. Beranduago Ahaldun Nagusi bezala jardungo zuelarik. Baina biloba on Migel Carlosek ez zuen aitona on Antonio edo aita on Migel Antonioren ibilbide loriatsua izan Inperioaren zerbitzura. Ibilbide militarra xumea izan zuen, kapitan izatera ailegatu zelarik. Aldiz, Gipuzkoan hainbat liskar izan zituen agintari ezberdinekin, antzinako ahaide nagusien jarrera berbertsuak erakutsiz: indarkeria, aurkari edota etsaien ondasunak kaltetu edo suntsitu, agintarien kontra indarrez jardun, bere agintepeko jendarte armatuaren gidaritza hartuta agintari zibilen aginduen kontra aritu, eta abar. Ibilbide pertsonal korapilatsuari, ondasunekiko erakutsi zuen utzikeria agerian geratuko zen, zor ekonomikoak eta isunak gehitzen joan zirelarik. Azkenik, Erregeren Justiziak heriotza zigorra ezarri zion arte. Aurrerantzean desagertuta ibiliko zen, harik eta arreba Micaelak bere oinordekotza aldarrikatu zuen arte. Horretarako, heriotzaren data eta ziurtagiriak aurkeztuz.

Mikaelak, aurrekoek bezala, oinordekotza estrategia jakin bati ekin zio. Zorrak kitatu, ondasunak gehitu, oinordekotza –berea eta senarrarena- semearen alde bideratu eta oztopo guztien kontra sendo eta kokildu gabe arituz. Anaiaren jarrera axolagabea izan gabe, Erregerekin nahiz beste hartzekodunekin zorrak kitatzen saiatu zen, zor zuena ordainduz, zor zitzaiona exijituz. Halaber, Probintziaren ideologiari aurre egin zion eta Aldundiak eskatu arren, Oquendo leialari zegokion Markes tituluari San Millan jarri zion anaia Migel Carlosen erabakiari eutsi zion. Auzi luzeari bide emanez, eskandalu publikoa bilakatu zen gaia. Erregerengana jo zuten alde biek, eta Erregek Gipuzkoaren Foruen kontrakoa ez zela eta titulu soila zela adierazi arren –hau da, jurisdikziorik gabekoa- Aldundiak iraingarritzat hartzen zuen etxe baten izena, eta zein etxerena gainera!, hartu izana ohorezko titulu baten izendapenerako. Micaelak baina, ez zuen amore eman, eta eskandalu publikoa izan zitekeenaren aurrean bereari eutsi zion.

Oquendotar hauen historia beste hainbat familiaren historiarekin nahasten da. Jaso zituzten maiorazkoen jatorriak ezberdinak ziren, eta Gipuzkoa osoan zehar barreiatzen ziren ondasunak bildu zituzten. Familia horietako batzuk burnigintzara dedikatu ziren, burniolen jabeak ziren edota burniolen kudeaketarekin aberasturikoak; aldiz, bazeuden untzigintzara dedikatuak batzuk Oquendotarrak bezala; baita, Gortean aberasturiko funtzionarioen ondorengoak beste batzuk ere; eta nola ez, errota eta etxaldeen jabeak asko.

Lan honek familiaren pertsonaia nagusien ibilbidea jarraitzen lagundu nahi du, eta horretarako kapitulu ezberdinak landu dira. Lau kapitulu nagusitan banatu dugu lana. Lehen kapitulua “LA SOCIEDAD MODERNA GUIPUZCOANA (SS. XVI-XVII) Y LA CONFORMACIÓN DE LAS NUEVAS ÉLITES PROVINCIALES” izendatu dugu. Bertan aipaturiko elite berrien sorreraz eta hauen ondasunen babeserako eraikiko den Maiorazkoen erakundeari buruz hitz egiten da labur-labur. 

Bigarren atalean, “LOS OQUENDO: UNA FAMILIA AL SERVICIO DEL IMPERIO”
izenburupean, Oquendo familiaren ibilbidea aztertzen da eta on Antonio de Oquendoren eta bere seme alaben heriotzak sortuko duen arazo larriari familiak leinu bat bailitzan nola erantzungo dion.

Hirugarren atala “LOS COMIENZOS DIFÍCILES DE UN MARQUESADO” deitu dugu, izan ere, lehen bi markesak izan ziren Miguel Carlos eta Micaelak izan zituzten arazoen jarraipena egingo dugularik. Hemen, aurreko atalean ez bezala, arazo larri bati bestelako erantzuna emango zaio, eta Micaela eta ahizpa monjek Miguel Carlosen oinordekotza eskuratzeko emandako pausuak jarraituko ditugu.

Bukatzeko, etapa berri baten hasiera adierazteko, azken kapitulua “LOS MARQUESES DE SAN MILLÁN EN EL SIGLO XVIII” deitu dugu. Kaitulu honetan aditzera eman nahi izan dena da Mikaelak eta bere ondorengoek familiaren handitzea eta sendotzea lortzen dutela. Tituludun nobleziarekin bat eginez, Gipuzkoatik kanpoko ondasunak eskuratuz, XVIII.en mendeko krisiak gaindituz eta XIX.en mendean Gipuzkoako familia boteretsuenen artean aurkituko direlarik, eta berrikuntzei irekiak, esate baterako, Zestoako un termalak ustiatuz eta bainuetxea eraikiz.
